
 «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2023 ԹՎԱԿԱՆԻ ՕԳՈՍՏՈՍԻ 11-Ի № 1357-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ
1. Նախագծի ընդունման անհրաժեշտությունը. ընթացիկ իրավիճակը, խնդիրները, Նախագծով առաջարկվող կարգավորումների նպատակը և բնույթը.
Երևանի քաղաքային զարգացման ներդրումային ծրագրի շրջանակներում նախատեսվում է կառուցել Իսակով-Արշակունյաց ճանապարհահատվածը (Ճանապարհահատված), որը միմյանց կկապի Երևան քաղաքի մի քանի վարչական շրջաններ՝ իր վրա վերցնելով տրանսպորտային մեծ հոսքեր: 
Նախագծանախահաշվային փաթեթի պատրաստման աշխատանքներն ավարտված են և նախագիծը պատրաստ է: Ճանապարհի նախագծման աշխատանքներն իրականացվել են Քաղաքային կայուն զարգացման ներդրումային ծրագրի շրջանակներում:
Հայաստանի Հանրապետության կառավարության 2023 թվականի օգոստոսի 11-ի № 1357-Ն որոշմամբ (այսուհետ Որոշում) ճանապարհահատվածի կառուցման արդյունքում ազդեցության ենթարկվող գույքերի նկատմամբ ճանաչվել է հանրության գերակա շահ: Որոշմամբ սեփականության օտարման գործընթացը սկսելու վերջնաժամկետ է սահմանվել 2025 թվականի մարտի 1-ը: 
Անհրաժեշտ է նկատի ունենալ, որ Որոշման պատշաճ իրագործումը անմիջականորեն կապված է երկու իրավական ակտերի ընդունման հետ:
Ըստ այդմ, շրջանառության մեջ են դրված «Երևանի քաղաքային զարգացման ներդրումային ծրագրի` Հողի օտարման և տարաբնակեցման շրջանակը հաստատելու մասին» ՀՀ կառավարության որոշման նախագիծը, իսկ «Երևանի քաղաքային զարգացման ներդրումային ծրագրի՝ հողի օտարման և տարաբնակեցման ծրագիրը հաստատելու մասին» ՀՀ կառավարության որոշման նախագիծը պաշտոնական շրջանառության դնելու համար անհրաժեշտություն է առաջացել իրականացնել ազդեցության ենթակա գույքերի վերագնահատում՝ պայմանավորված քաղաքաշինության կոմիտեի կողմից 2024 թվականի դեկտեմբերի վերջին շինարարական աշխատանքների տեսակների խոշորացված ցուցանիշների վերանայմամբ: 
Հաշվի առնելով, որ առանց «Երևանի քաղաքային զարգացման ներդրումային ծրագրի` Հողի օտարման և տարաբնակեցման շրջանակը հաստատելու մասին» և «Երևանի քաղաքային զարգացման ներդրումային ծրագրի՝ հողի օտարման և տարաբնակեցման ծրագիրը հաստատելու մասին» ՀՀ կառավարության որոշումների հնարավոր չէ սկսել օտարման գործընթացը,  առավել ևս՝ մինչև 2025 թվականի մարտի 1-ը՝ ՀՀ կառավարության հաստատմանն է ներկայացվում ՀՀ կառավարության 2023 թվականի օգոստոսի 11-ի «Երևան քաղաքի Ծովակալ Իսակովի պողոտա-Արշակունյաց պողոտա ճանապարհահատվածում առկա գույքերի նկատմամբ հանրության գերակա շահ ճանաչելու մասին» որոշման մեջ փոփոխություն կատարելու մասին որոշման նախագիծը:
2. Լրացուցիչ ֆինանսական միջոցների անհրաժեշտությունը, պետական և տեղական ինքնակառավարման մարմինների բյուջեներում եկամուտների և ծախսերի սպասվելիք փոփոխությունները.
Նախագծի ընդունմամբ ՀՀ պետական և տեղական ինքնակառավարման մարմինների բյուջեների եկամուտներում և ծախսերում ավելացում և/կամ/ նվազեցում չի առաջանում:
3. Նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին.
Նախագծի ընդունումն այլ իրավական ակտերում փոփոխություններ կատարելու անհրաժեշտություն չի առաջացնի:
4. Նախագծի մշակման գործընթացում ներգրավված ինստիտուտները և անձինք.
Երևանի քաղաքապետարան և «Երևանի կառուցապատման ներդրումային ծրագրերի իրականացման գրասենյակ» ՀՈԱԿ:
5. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ»
Նախագիծն ուղղակիորեն չի բխում որևէ ռազմավարական փաստաթղթից:
